
Azərbaycan 2021-ci ildə optimist 
ölkələr arasında ilk beşlikdədir
“Ümid İndeksi” üzrə ciddi araş-

dırmalardan sonra İndoneziya (+72), 
Albaniya (+65), Azərbaycan (+53), 
Nigeriya (+51), Meksika və Vyetnam 
(hər ikisi +47 xal) ilk beşliyə daxil 
olublar.

Azərbaycan həmçinin +70 balla 
“Xoşbəxtlik İndeksi”nə görə ilk 5 
ölkə sırasına daxil olub. Bu siyahıya, 
həmçinin Kolumbiya (+79), Qazaxıs-
tan (+76), Albaniya (+74), Malayziya 
(+73) daxildir.

“Xalq qəzeti”

Minimum pensiyanın artırılması 
65 min şəxsi əhatə edəcək

Ölkəmizdə növbəti sosial islahat paketinin tərkib hissəsi kimi, 
Prezident İlham Əliyevin təsdiq etdiyi  yeni qanunla minimum aylıq əmək 
pensiyasının məbləği 2022-ci ilin əvvəlindən 20 faiz artımla 200 manatdan 
240 manata çatdırılır.

Minimum pensiyanın 
artırılması 65 min pensiyaçını 
əhatə edəcək. Onlardan 44 
min şəxsin pensiyaları artırıla-
raq 240 manata çatdırılacaq. 
Digərləri isə il ərzində pensiya-
ya çıxacaq şəxslər olacaq ki, 
onlara təyin edilən pensiyanın 
minimum məbləği artıq 200 
deyil, 240 manat təşkil edəcək. 
Artım üçün illik 13,2 milyon 
manat əlavə vəsait ayrılacaq.

Ümumilikdə, sosial 
ödənişlərdə ardıcıl xarakter 
alan ciddi artım dinamikası 
pensiya təminatında da aydın 
şəkildə özünü göstərir.

Son 3 ildə reallaşdırılan so-
sial islahatların nəticələrindən 
biri kimi, ölkəmizdə minimum 
pensiya 2,2 dəfə artırılaraq 110 
manatdan 240 manata çatdı-
rılıb.

2022-ci il üçün yaşayış 
minimumu pensiyaçılar üçün 176 manat 
müəyyən edilib. Bunu nəzərə alaraq, qeyd 
edək ki, gələn il minimum pensiya məbləği 
pensiyaçılar üçün yaşayış minimumunu 36,4 
faiz üstələyəcək.

Minimum pensiya kimi, orta aylıq pensi-

ya da mütəmadi artmaqda davam edir. Son 
üç ildə orta aylıq pensiya 60 faiz artaraq 
331 manata, yaşa görə pensiya 358 manata 
çatıb.

“Xalq qəzeti”

MİDA-nın Hövsan və Yasamal Yaşayış 
komplekslərində hərbçilər üçün nəzərdə 

tutulmuş mənzillər istifadəyə verilib
Prezident İlham Əliyev mənzillərlə tanış olub

Dekabrın 29-da Azərbaycan Respublikasının Mənzil  
İnşaatı Dövlət Agentliyinin (MİDA) Hövsan və Yasamal Yaşayış 
komplekslərində inşa edilmiş binalarda hərbçilər üçün nəzərdə 
tutulmuş mənzillər istifadəyə verilib.

Azərbaycan Respublikasının  
Prezidenti İlham Əliyev hər iki yaşayış 
kompleksindəki mənzillərlə tanış olub. 

Başa çatmaqda olan 2021-ci ilin 
son iş günlərindəyik. Amma bu o 
demək deyil ki, dövlət tədbirlərinin 

keçirilməsində hər hansı ixtisar var. 
Onu da nəzərə almaq lazımdır ki, 
təkcə dekabr ayında Prezidentin 
gündəlik fəaliyyət xronikasında 12 
rəsmi qəbul, Quba, Hadrut və Şuşa 
olmaqla 2 region səfəri, Belçika və 
Rusiyaya xarici səfərlər daxildir. 
Hava və avtomobil yolları ilə qət 
edilən ümumi məsafə isə 15 min 

kilometrdən artıqdır. 
Qeyd edək ki, Prezident İlham 

Əliyevin fəaliyyətində diqqəti çəkən 
amillərdən biri gərgin iş qrafikinə 
rəğmən, görülən işlərlə yerindəcə 
tanış olmaqdır. Bu amil xüsusilə so-
sial layihələrdə özünü daha qabarıq 
büruzə verir.

(ardı 2-ci səhifədə)

Azərbaycan 2021-ci ildə 2030-cu ilədək bir dövrü əhatə edəcək keyfiyyətcə 
yeni strateji mərhələyə daxil olub. Bu mərhələdə Prezident İlham Əliyevin 
rəhbərliyi ilə iqtisadi strategiyanın həyata keçirilməsi, dərin islahatların da-

vamlılığının təmin olunması, ölkənin iqtisadi qüdrətinin daha da artırılması, müa-
sir həyat standartlarına əsaslanan yüksək sosial rifah cəmiyyətinin inkişafı və 
bütün bunlarla yanaşı, Qarabağ və Şərqi Zəngəzurun sabitlik, tərəqqi məkanına 
çevrilməsi kimi məsələlər xüsusi diqqət mərkəzində olacaq. Lakin burada onu da 
vurğulayaq ki, indiyədək də bu istiqamətlərdə genişmiqyaslı tədbirlər reallaşdırılıb, 
islahatlar gerçəkləşdirilib, nəticədə parlaq uğular qazanılıb. Amma Ermənistanın 
30 il ərzində torpaqlarımızın işğal altında saxlanması ölkəmizin ümumi iqtisadi in-
kişafına müəyyən problemlər yaradıb. Məsələn, Naxçıvan Muxtar Respublikasının 
Azərbaycanla magistral və dəmir yolları bağlantısı kəsildiyindən bu qədim əzəli-
əbədi yurdumuzun sürətlə müasirləşməsində çətinliklər nəzərə çarpıb.

Respublikamızın ötən illərdə olduğu kimi, 
2021-ci ildə də mühüm qlobal təşəbbüslərdə 
fəal iştirakı yerli iqtisadi islahatların ge-
dişini sürətləndirib, səmərəliliyini artırıb. 
Azərbaycanın BMT-nin Dayanıqlı İnkişaf 
Məqsədlərinə qoşulması xüsusi önəm daşı-
yıb. Dövlətimizin başçısı bununla əlaqədar 
çıxışlarının birində deyib: “Azərbaycan dün-
yada 2030-cu il Gündəliyinin icrası ilə bağlı 
3-cü Könüllü Milli Hesabatını təqdim edən 12 
ölkədən biri, öz regionunda isə ilk dövlətdir.

Dayanıqlı İnkişaf Məqsədlərinin nailiyyət 
indeksi üzrə mümkün 100 xaldan 72,4 xal 
toplayan Azərbaycan regionda ən yaxşı 
nəticə göstərərək 2021-ci il üzrə Dayanıqlı 
İnkişaf Hesabatında 165 ölkə arasında 55-ci 
yeri tutmuşdur. Hesabatda Azərbaycanın 
yoxsulluğun azaldılması, səhiyyə, qidalanma, 
qadınların əmək bazarında iştirakı, təmiz su 
və sanitariya, enerjiyə əlçatanlıq, internet 
istifadəsi, nəsli kəsilmək təhlükəsi olan can-
lıların mühafizəsi, əhalinin rifahının yaxşılaş-
dırılması, şəhər və yaşayış məntəqələrinin 
dayanıqlı inkişafı sahələrində əldə etdiyi 
tərəqqi vurğulanır.

Azərbaycanın Dayanıqlı İnkişaf 
Məqsədlərinin həyata keçirilməsindəki fəal 
mövqeyindən danışarkən, qeyd edə bilərik 
ki, respublikamızda pozitiv demoqrafik artım 
şəraitində yoxsulluq səviyyəsinin əhəmiyyətli 
dərəcədə azaldılması bu istiqamətdə 
həyata keçirilən tədbirlərin, eləcə də, BMT-
nin Dayanıqlı İnkişaf Məqsədlərinin daim 
diqqət mərkəzində saxlanmasının məntiqi 
nəticəsidir. Yeri gəlmişkən, Dayanıqlı İnki-
şaf Məqsədləri dünyada həyat səviyyəsini 
yüksəltmək, bərabərsizliyi azaltmaq, da-
yanıqlı iqtisadi inkişafa təkan vermək kimi 
vəzifələrin icrasını nəzərdə tutur.

Bu məqamda xatırladaq ki, uğurla re-
allaşdırılan inkişaf strategiyası nəticəsində 
Azərbaycanda yoxsulluq son 18 ildə 49 
faizdən 5 faizə enib. “Bərabərsizliyin azal-
dılması” məqsədinə gəlincə, Azərbaycan 
gəlirlərin ədalətli bölgüsünün səviyyəsinə 
görə dünya üzrə ən yüksək pillələrdə 
qərarlaşıb.

(ardı 9-cu səhifədə)

2021-ci il: 

Qlobal təşəbbüslər, 
real nəticələr

Gallup İnternationalın araşdırmasına 
görə, Azərbaycan 2021-ci ildə optimist 
ölkələr arasında ilk beşlikdə qərarlaşıb.

“Azərbaycanla Ermənistan 
arasında sərhədlərin 
delimitasiyası üzrə komissiya 
tezliklə yaradıla bilər” 

Rusiya Fedrasiyasının xarici işlər nazirinin mü-
avini Andrey Rudenko bildirib ki, Azərbaycanla 
Ermənistan arasında dövlət sərhədinin delimitasiyası 
üzrə komissiya tezliklə yaradıla bilər.

Andrey Rudenko deyib: "Hesab edirik ki, bu, tezliklə baş 
tutacaq. Razılaşmanın ən yüksək səviyyədə reallaşdırılması 
yolunda hər hansı bir aşılmaz maneə görmürük".

Nazir müavininin sözlərinə görə, may ayında 
Azərbaycan–Ermənistan sərhədinin müxtəlif hissələrində 
vəziyyətin gərginləşməsindən etibarən Rusiya vasitəçi 
qismində çıxış edərək, iki ölkə arasında müvafiq danı-
şıqlar prosesinin işə salınması məsələsində öz köməyini 
təqdim edib: "Qeyd edim ki, insidentlər bilavasitə rusiyalı 
sülhməramlıların məsuliyyət zonasına aid deyil. Problem 
sovet dövründən qalıb və iki ölkə arasında dövlət sərhədinin 
beynəlxalq-hüquqi rəsmiləşdirilməsinin olmaması ilə 
əlaqəlidir".

“Xalq qəzeti”

Zəfərlərlə başlanan il 
yeni uğurlarla başa çatır

(bax səhifə 3)

(əvvəli 1-ci səhifədə)
Burada belə bir statistik göstəricini də qeyd 

etmək yerinə düşər ki, dövlət büdcəsi sosial 
və iqtisadi inkişafyönümlü olmaqla, son 18 
ildə 4 dəfədən çox artaraq onun həcmi ümumi 
daxili məhsulun 35 faizinə çatıb. Azərbaycan 
ortagəlirli ölkələr sırasına daxil olub. Müqayisə 
üçün xatırladaq ki, dünya praktikasında 
ortagəlirli dövlətə çevrilməyə orta hesabla 11 
il vaxt sərf edilib. Hazırda Azərbaycan dün-
yada orta-yuxarı gəlirli 56 ölkədən biri kimi 
qərarlaşıb.

Dövlətimizin başçısının rəhbərliyi ilə 
Azərbaycanın həyata keçirdiyi nəqliyyat-
logistika və infrastruktur layihələri də vahid 
məqsədə-ölkəmizin, eləcə də beynəlxalq iqti-
sadiyyatın inkişafına xidmət edir. Bu baxımdan, 
son illər ərzində gerçəkləşən Bakı–Tbilisi–
Qars, Astara–Astara dəmir yolu və Ələt Azad 
İqtisadi Zonasının təkcə iqtisadi infrastruktur 
layihələri deyil, həm də uzunmüddətli geo-iqti-
sadi strategiyaların tərkib hissəsi kimi mühüm 
önəm daşıması artıq beynəlxalq aləmin diqqət 
mərkəzindədir.

Şimal-Cənub və Şərq-Qərb nəqliyyat 
dəhlizlərinin kəsişməsində yerləşən 
Azərbaycan hazırda regionun mühüm nəqliyyat 
və logistika mərkəzi kimi tanınır. Avropa İttifaqı 
ölkələri ilə bu sahədə uğurlu əməkdaşlıq 
həyata keçirilir. Ölkəmizin ərazisindən keçən 
Şərq-Qərb, Şimal-Cənub və Cənub-Qərb 
beynəlxalq nəqliyyat dəhlizləri yükdaşımalar 
üçün məsafə və müddət baxımından olduqca 
əlverişlidir. Bakı-Tbilisi-Qars dəmir yolu, Bakı 
Beynəlxalq Dəniz Ticarət Limanı, Azərbaycanın 
Xəzər dənizində ən böyük ticarət donan-
ması, müasir gəmiqayırma zavodu, müasir 
standartlara cavab verən avtomobil yolları 
həmin nəqliyyat dəhlizlərinin imkanlarını daha 
da genişləndirir. Bu imkanlar fonunda tran-
zit yüklərin həcmi də getdikcə əhəmiyyətli 
dərəcədə artır. 

Azərbaycan rəhbərliyi ölkəmizin coğrafi 
mövqeyi və yuxarıda qeyd olunan nəqliyyat-
tranzit infrastrukturundan səmərəli istifadə 
etməklə, regionda və dünyada yük daşıma-
larında mövqeyinin daha da yüksəlməsinə 
nail olmaq üçün ciddi iş aparır. Təbii ki, bu 
istiqamətdə dünyanın ikinci iqtisadiyyatına 
malik olan Çin ilə əlaqələr xüsusi əhəmiyyətə 
malikdir.

Dünyanın ən böyük ixracatçısı və ən böyük 
ikinci idxalçı ölkəsi olan Çin özünün xarici ticari-
iqtisadi əlaqələrini daha da dərinləşdirməkdən 
ötrü irəli sürdüyü “Bir kəmər, bir yol” strate-
giyası Azərbaycan üçün də yeni əməkdaşlıq 
imkanları yaradır. Azərbaycan Çinin bu yeni 
təşəbbüsünün əməkdaşlıq, birgə inkişaf üçün 
yaratdığı imkanları düzgün qiymətləndirən, 
strategiyanı dəstəkləyən ilk ölkələrdən biri olub.

Xatırladaq ki, Prezident İlham Əliyevin 
rəhbərliyi ilə Qarabağın azad edilməsindən 
sonra Azərbaycanda dövlət quruculuğu, milli 
iqtisadi inkişaf və ictimai həyat yeni mərhələyə 

daxil olub. İndi respublikamızın regional 
güc mərkəzi olaraq mövqelərinin daha da 
möhkəmləndirilməsi, iqtisadiyyatın daha da 
gücləndirilməsi qarşıya əsas vəzifə kimi qoyu-
lub.

Qeyd edək ki, Prezident İlham Əliyevin 
rəhbərliyi ilə son 18 ildə Azərbaycanda qeyri-
neft sektorunun inkişafının təmin olunması, iqti-
sadiyyatın müxtəlif sahələrinin şaxələndirilməsi, 
ölkəmizin ixrac potensialının artırılması, xarici 
investisiyanın cəlb edilməsi, biznes və in-
vestisiya mühitinin daha da yaxşılaşdırılması 
istiqamətində çox vacib layihələr icra olunub. 
Pandemiyanın dünyada yaratdığı böyük 
iqtisadi və maliyyə çətinliklərinə baxmayaraq, 
Azərbaycanda bu proseslər 2021-ci ildə də 
uğurla davam edib. Ələt Azad İqtisadi Zonası-
nın yaradılması da bu proseslərə önəmli təsir 
göstərib. 

Ölkəmizin qoşulduğu mühüm qlobal 
təşəbbüslər sırasında rəsmi Bakı Paris İqlim 
Sazişini ratifikasiya edərək, üzərinə könüllü 
öhdəlik götürüb. Bununla bağlı respublikamızın 
ümumi enerji istehsalında bərpa olunan ener-
jinin payının artırılması istiqamətində müəyən 
layihələrin icrasına başlanılıb. İşğalçıdan 
təmizlənən Qarabağ və Şərqi Zəngəzurun “Ya-
şıl enerji zonası” elan olunması çərçivəsində 
2021-ci ildə bu bölgədə xeyli iş görülüb. 

Ümumiyyətlə, Azərbaycan bərpaolunan 
enerji mənbələri ilə zəngin resurslara malik 
ölkələrdəndir. Günəş və külək enerjisi poten-
sialının səmərəli istifadəsini təmin etmək üçün 
2030-cu ilə qədər elektrik enerjisi istehsalın-
da bərpaolunan enerji mənbələrinin payının 
30 faizə çatdırılması mühüm vəzifə olaraq 
müəyyənləşdirilib. Həmçinin 2030-cu ilədək 
təqribən 1500 meqavat həcmində yeni gü-
cün istifadəyə verilməsi nəzərdə tutulub. Bu 
vəzifənin məhz özəl investisiyalar hesabına 
reallaşdırılması nəzərdə tutulub. Artıq Avropa 
Yenidənqurma və İnkişaf Bankı ilə birlikdə 
enerji mənbələrindən istifadə sahəsində özəl 
investisiya hesabına kiçikhəcmli layihələrin 
həyata keçirilməsinə başlanılması planlaşdırı-
lıb. 

Bununla yanaşı, bu sahədə pilot layihələrin 
də həyata keçirilməsinə başlanılıb. Səudiyyə 
Ərəbistanı Krallığının “ACWA POWER” şirkəti 
ilə 240 meqavat gücündə külək elektrik stansi-
yasının tikintisi ilə bağlı müqavilələr imzalanıb. 
Layihənin reallaşdırılmasına ümumilikdə 300 
milyon ABŞ dolları həcmində investisiya qoyu-
luşu, il ərzində isə 1 milyard kilovat saata yaxın 
elektrik enerjisinin istehsalı nəzərdə tutulub. 

Bu layihənin icrası nəticəsində il ərzində 
200 milyon kubmetr qaza qənaət ediləcək, 
habelə ətraf mühitə atılan tullantıların həcmi 
ildə 400 min tonadək azaldılacaq. Layihənin 
reallaşdırılması, həmçinin müasir istehsal 
və xidmət sahələrinin yaranmasına, yeni iş 
yerlərinin açılmasına töhfə verəcək. 

Vaqif BAYRAMOV, “Xalq qəzeti”

2021-ci il: 
Qlobal təşəbbüslər, 
real nəticələr

Azərbaycan Respublikası Prezidentinin “Azərbaycan Respublikası Prezidentinin yaratdığı publik hüquqi 
şəxslərin Nümunəvi Nizamnaməsi”nin təsdiq edilməsi haqqında” 2018-ci il 6 iyul tarixli 173 nömrəli, “Elektrik 

və istilik enerjisi, habelə qaz təchizatı sahəsində nəzarətin həyata keçirilməsi Qaydası”nın təsdiq edilməsi 
haqqında” 2018-ci il 16 iyul tarixli 204 nömrəli, “Azərbaycan Respublikasının Əqli Mülkiyyət Agentliyinin 

fəaliyyətinin təmin edilməsi haqqında” 2018-ci il 30 iyul tarixli 222 nömrəli, “Bəzi tikinti obyektlərinə tikintiyə 
icazə və tikinti obyektinin istismarına icazə verilməsinin sadələşdirilməsi ilə bağlı tədbirlər haqqında” 2018-ci 
il 28 dekabr tarixli 460 nömrəli, “Azərbaycan Respublikası Dövlət Şəhərsalma və Arxitektura Komitəsinin 

fəaliyyətinin təkmilləşdirilməsi ilə bağlı bəzi məsələlər haqqında” 2019-cu il 19 mart tarixli 597 nömrəli, 
“Şuşa Şəhəri Dövlət Qoruğu İdarəsinin yaradılması haqqında” 2021-ci il 22 iyun tarixli 1375 nömrəli, “Dəniz 
nəqliyyatı sahəsində idarəetmənin təkmilləşdirilməsi ilə bağlı bəzi tədbirlər haqqında” 2021-ci il 11 oktyabr 
tarixli 1462 nömrəli fərmanlarında dəyişiklik edilməsi və “Azərbaycan Respublikasının Prezidenti yanında 

Vətəndaşlara Xidmət və Sosial İnnovasiyalar üzrə Dövlət Agentliyinin hesabına dövlət rüsumlarından daxil olan 
vəsaitdən istifadə qaydası haqqında” 2015-ci il 21 dekabr tarixli 712 nömrəli Fərmanının ləğv edilməsi barədə

Azərbaycan Respublikası Prezidentinin Fərmanı
Azərbaycan Respublikası Konstitusiyasının 109-cu 

maddəsinin 32-ci bəndini rəhbər tutaraq, “Dövlət rüsumu 
haqqında” Azərbaycan Respublikasının Qanununda 
dəyişiklik edilməsi barədə” Azərbaycan Respublikasının 
2021-ci il 3 dekabr tarixli 415-VIQD nömrəli Qanununun 
icrası ilə əlaqədar qərara alıram:

1. Azərbaycan Respublikası Prezidentinin 2018-ci il 
6 iyul tarixli 173 nömrəli Fərmanı (Azərbaycan Respub-
likasının Qanunvericilik Toplusu, 2018, № 7 (I kitab), 
maddə 1459, № 11, maddə 2254; 2020, № 12 (I kitab), 
maddə 1475; 2021, № 4, maddə 321) ilə təsdiq edilmiş 
“Azərbaycan Respublikası Prezidentinin yaratdığı publik 
hüquqi şəxslərin Nümunəvi Nizamnaməsi”nin 3.2.6-cı 
yarımbəndi və 5.6-cı bəndi ləğv edilsin. 

2. Azərbaycan Respublikası Prezidentinin 2018-ci il 
16 iyul tarixli 204 nömrəli Fərmanı (Azərbaycan Respub-
likasının Qanunvericilik Toplusu, 2018, № 7 (I kitab), 
maddə 1490; 2020, № 7, maddə 896; 2021, № 7, maddə 
729, № 8, maddə 926) ilə təsdiq edilmiş “Elektrik və isti-
lik enerjisi, habelə qaz təchizatı sahəsində nəzarətin həyata 
keçirilməsi Qaydası”nda aşağıdakı dəyişikliklər edilsin:

2.1. aşağıdakı məzmunda 2.1-1-ci bənd əlavə edilsin:
“2.1-1. Azərbaycan Respublikası Nazirlər Kabinetinin 

müəyyən etdiyi güc həddindən yuxarı elektrik qurğuları-
nın istismarına buraxılış aktının verilməsinə görə “Dövlət 
rüsumu haqqında” Azərbaycan Respublikasının Qanunu 
ilə müəyyən edilmiş məbləğdə dövlət rüsumu tutulur.”;

2.2. 2.5-ci bənd aşağıdakı redaksiyada verilsin:
“2.5. Bu Qaydanın 2.4.1-ci və 2.4.2-ci 

yarımbəndlərində nəzərdə tutulmuş uyğunluq halları 
müəyyən edildiyi təqdirdə, Agentlik istismara buraxılış 
aktının verilməsi üçün dövlət rüsumunu ödəməsi vəzifəsi 

barədə sifarişçiyə şifahi və ya yazılı formada məlumat 
verir. Sifarişçi bu barədə məlumat aldığı tarixdən 5 (beş) 
iş günü müddətində dövlət rüsumunu ödəyir və ödənişi 
təsdiq edən sənədi Agentliyə təqdim edir. Sifarişçi dövlət 
rüsumunun ödənilməsi faktını təsdiq edən sənədi təqdim 
etdikdən sonra istismara buraxılış aktı 2 (iki) iş günündən 
gec olmayaraq, Agentliyin rəhbəri və ya onun həvalə 
etdiyi vəzifəli şəxs tərəfindən imzalanır və möhürlə 
təsdiq edilərək sifarişçiyə təqdim edilir və ya sifarişli poçt 
göndərişi vasitəsilə göndərilir.”.

3. Azərbaycan Respublikası Prezidentinin 2018-ci 
il 30 iyul tarixli 222 nömrəli Fərmanı ilə təsdiq edilmiş 
“Azərbaycan Respublikasının Əqli Mülkiyyət Agentli-
yinin Nizamnaməsi”ndə (Azərbaycan Respublikasının 
Qanunvericilik Toplusu, 2018, № 7 (I kitab), maddə 1508; 
2019, № 3, maddə 419, № 6, maddə 1049; 2021, № 3, 
maddə 226) aşağıdakı dəyişikliklər edilsin:

3.1. 3.2.6-cı yarımbənd ləğv edilsin;
3.2. 5.6-cı bəndin ikinci cümləsi ləğv edilsin.
4. Azərbaycan Respublikası Prezidentinin 2018-ci 

il 28 dekabr tarixli 460 nömrəli Fərmanı (Azərbaycan 
Respublikasının Qanunvericilik Toplusu, 2018, № 12 (I 
kitab), maddə 2617; 2019, № 10, maddə 1581; 2020, № 
2, maddə 87) ilə təsdiq edilmiş “Bəzi tikinti obyektlərinə 
tikintiyə icazə və tikinti obyektinin istismarına icazə 
verilməsi Qaydası”nda aşağıdakı dəyişikliklər edilsin:

4.1. 6.4-cü bənddə “verir və ya icazə verməkdən 
imtina” sözləri “verilməsi və ya verilməsindən imtina 
haqqında qərar qəbul” sözləri ilə əvəz edilsin;

4.2. 6.5-ci bənd aşağıdakı redaksiyada verilsin:
“6.5. Tikinti obyektinin istismarına icazə verilməsinə 

görə “Dövlət rüsumu haqqında” Azərbaycan Respublikası-

nın Qanunu ilə müəyyən edilmiş məbləğdə dövlət rüsumu 
tutulur.”.

5. Azərbaycan Respublikası Prezidentinin 2019-cu il 
19 mart tarixli 597 nömrəli Fərmanı (Azərbaycan Respub-
likasının Qanunvericilik Toplusu, 2019, № 3, maddə 437, 
№ 10, maddə 1581) ilə təsdiq edilmiş “Ərazi Tikinti-Plan-
laşdırma Mərkəzinin Nizamnaməsi”nin 5.6-cı bəndi ləğv 
edilsin.

6. Azərbaycan Respublikası Prezidentinin 2021-ci il 22 
iyun tarixli 1375 nömrəli Fərmanı (Azərbaycan Respub-
likasının Qanunvericilik Toplusu, 2021, № 6, maddə 590) 
ilə təsdiq edilmiş “Şuşa Şəhəri Dövlət Qoruğu İdarəsinin 
Nizamnaməsi”nin 3.2.10-cu yarımbəndi və 5.7-ci bəndi ləğv 
edilsin.

7. Azərbaycan Respublikası Prezidentinin 2021-ci il 
11 oktyabr tarixli 1462 nömrəli Fərmanı ilə təsdiq edilmiş 
“Dövlət Dəniz və Liman Agentliyinin Nizamnaməsi”nin 
3.2.6-cı yarımbəndi və 5.7-ci bəndi ləğv edilsin.

8. “Azərbaycan Respublikasının Prezidenti yanında 
Vətəndaşlara Xidmət və Sosial İnnovasiyalar üzrə Dövlət 
Agentliyinin hesabına dövlət rüsumlarından daxil olan 
vəsaitdən istifadə qaydası haqqında” Azərbaycan Res-
publikası Prezidentinin 2015-ci il 21 dekabr tarixli 712 
nömrəli Fərmanı (Azərbaycan Respublikasının Qanun-
vericilik Toplusu, 2015, № 12, maddə 1466; 2019, № 6, 
maddə 1044) ləğv edilsin.

9. Bu Fərman 2022-ci il yanvarın 1-dən qüvvəyə 
minir.

İlham ƏLIYEV  
Azərbaycan Respublikasının Prezidenti

Bakı şəhəri, 29 dekabr 2021-ci il 

 “İcra haqqında” Azərbaycan Respublikasının Qanununda dəyişiklik edilməsi barədə” Azərbaycan Respublikasının 2021-ci il 3 dekabr tarixli 412-VIQD nömrəli Qanununun tətbiqi və “İcra 
haqqında” Azərbaycan Respublikası Qanununun tətbiq edilməsi barədə” Azərbaycan Respublikası Prezidentinin 2002-ci il 5 mart tarixli 672 nömrəli Fərmanında dəyişiklik edilməsi haqqında

Azərbaycan Respublikası Konstitusiyasının 
109-cu maddəsinin 19-cu və 32-ci bəndlərini 
rəhbər tutaraq, “İcra haqqında” Azərbaycan 
Respublikasının Qanununda dəyişiklik edilməsi 
barədə” Azərbaycan Respublikasının 2021-ci il 
3 dekabr tarixli 412-VIQD nömrəli Qanununun 
qüvvəyə minməsi ilə əlaqədar həmin Qanunun 
tətbiqini təmin etmək məqsədilə qərara alıram:

1. Müəyyən edilsin ki:
1.1. “İcra haqqında”  Azərbaycan Respub-

likası Qanununun 53.2-ci maddəsinin ikinci və 
üçüncü hissələrində nəzərdə tutulmuş müvafiq 
icra hakimiyyəti orqanının səlahiyyətlərini 
Azərbaycan Respublikasının Prezidenti həyata 
keçirir; 

1.2. həmin Qanunun 53.2-ci maddəsinin 
üçüncü hissəsində “orqan (qurum)” dedikdə 
Azərbaycan Respublikasının Nazirlər Kabineti 
nəzərdə tutulur;

1.3. həmin Qanunun 53.2-ci maddəsinin 
ikinci hissəsində “orqan (qurum)” dedikdə 
Azərbaycan Respublikasının İqtisadiyyat 
Nazirliyi yanında Əmlak Məsələləri Dövlət 
Xidməti qismində  Azərbaycan Respublikasının 
İqtisadiyyat Nazirliyi nəzərdə tutulur;

2. “İcra haqqında” Azərbaycan Respub-

likası Qanununun tətbiq edilməsi barədə” 
Azərbaycan Respublikası Prezidentinin 2002-ci 
il 5 mart tarixli 672 nömrəli Fərmanının 
(Azərbaycan Respublikasının Qanunvericilik 
Toplusu, 2002, № 3, maddə 122; 2006,  
№ 5, maddə 409, № 7, maddə 590; 2007, № 6, 
maddə 606; 2010, № 7, maddə 610; 2011, № 4, 
maddə 280; 2018, № 12 (I kitab), maddə 2613) 
2-ci hissəsində aşağıdakı dəyişikliklər edilsin:

2.1.   2.1-ci bənd aşağıdakı redaksiyada 
verilsin:

“2.1. “İcra haqqında” Azərbaycan Respub-
likası Qanununun 53.2-ci maddəsinin ikinci və 
üçüncü hissələrində nəzərdə tutulmuş müvafiq 
icra hakimiyyəti orqanının səlahiyyətlərini 
Azərbaycan Respublikasının Prezidenti həyata 
keçirir;”;

2.2. aşağıdakı məzmunda 2.1-1-ci və 
2.1-2-ci bəndlər əlavə edilsin:

 “2.1-1. həmin Qanunun 49.2-ci 
maddəsində, 50.7-ci maddəsinin birinci abzasın-
da, 50.10-cu və 52.3-cü maddələrində nəzərdə 

tutulmuş müvafiq icra hakimiyyəti orqanının 
səlahiyyətlərini Azərbaycan Respublikasının 
Nazirlər Kabineti həyata keçirir;

 2.1-2. həmin Qanunun 53.2-ci maddəsinin 
üçüncü hissəsində “orqan (qurum)” dedikdə 
Azərbaycan Respublikasının Nazirlər Kabineti 
nəzərdə tutulur;”;

 2.3. aşağıdakı məzmunda 2.6-1-ci bənd 
əlavə edilsin:

“2.6-1. həmin Qanunun 53.2-ci maddəsinin 
ikinci hissəsində “orqan (qurum)” dedikdə 

Azərbaycan Respublikasının İqtisadiyyat Nazir-
liyi yanında Əmlak Məsələləri Dövlət Xidməti 
qismində Azərbaycan Respublikasının İqtisadiy-
yat Nazirliyi nəzərdə tutulur.”.

3. Azərbaycan Respublikasının Nazirlər 
Kabineti “İcra haqqında” Azərbaycan Respubli-
kasının Qanununda dəyişiklik edilməsi barədə” 
Azərbaycan Respublikasının 2021-ci il 3 dekabr 
tarixli 412-VIQD nömrəli Qanunundan irəli 
gələn məsələləri həll etsin.

İlham ƏLIYEV  
Azərbaycan Respublikasının 

Prezidenti
Bakı şəhəri, 29 dekabr 2021-ci il 

Azərbaycan Respublikası Prezidentinin Fərmanı

Yeni Azərbaycan Partiyası İdarə Heyətinin 
videokonfrans formatında növbəti iclası keçirilib

Birinci məsələ barədə məlumat 
verən YAP Sədrinin müavini–Mərkəzi 
Aparatın rəhbəri Tahir Budaqov 
bildirib ki, VII qurultayda partiyamızın 
Sədri İlham Əliyev Yeni Azərbaycan 
Partiyasının yeni proqramının 
hazırlanması barədə tapşırıq və 
tövsiyələrini verib. Bu tövsiyələrdən 
irəli gələrək yaradılmış müvafiq işçi 
qrupu tərəfindən proqram üzərində 
işlərə başlanılmış, ötən müddət 
ərzində sənədin layihəsi işçi qaydada 
dəfələrlə geniş tərkibdə müzakirə 
olunmuş, partiyamızın Sədri İlham 
Əliyevin irad və tapşırıqları əsasında 
təkmilləşdirilmişdir.

Ümummilli liderimiz Heydər 
Əliyevin qurucusu olduğu Yeni 
Azərbaycan Partiyasının böyük 
inkişaf yolu keçdiyini deyən Tahir 
Budaqov xatırladıb ki, partiyamızın 
fəaliyyəti dövründə qəbul olunmuş 
proqramlar uğurla icra olunub. 
Diqqətə çatdırılıb ki, 1992-ci ildə 
təsis konfransında qəbul olunmuş və 
1999-cu ildə keçirilmiş I qurultayda 
yenilənmiş partiyamızın yaradıcı-
sı Heydər Əliyevin müəllifi olduğu 
proqramda ideoloji prinsiplər, o 
cümlədən, sosial-iqtisadi tərəqqi, 
əhalinin rifah halının yüksəldilməsi, 
sosial ədalətin bərqərar olunması, 

vətəndaş həmrəyliyi, Azərbaycanın 
beynəlxalq müstəvidə mövqelərinin 
möhkəmləndirilməsi, ərazi bütövlüyü-
nün təmin edilməsi əsas hədəflər sı-
rasında   olmuşdur. Ötən illər ərzində 
qarşıya qoyulmuş bu vəzifələr yüksək 
səviyyədə  icra edilib.

YAP Mərkəzi Aparatının rəhbəri 
qeyd edib ki, partiyamızın proqra-
mı Azərbaycan xalqını və dövlətini 
qurtuluşdan tərəqqiyə, tərəqqidən 
zəfərə çatdırıb. Yeni proqram isə 
əsasında ulu öndər Heydər Əliyevin 
müəyyənləşdirdiyi təməl prinsipləri 
dayanmaqla, Yeni Azərbaycan 
Partiyasının gələcək fəaliyyət 
istiqamətlərini müəyyən edən 
sənəddir.   5 fəsildən ibarət olan 
proqramda Cənubi Qafqazda yeni 
reallıqlar yaradan Azərbaycanın qar-
şısında dayanan yeni hədəflər əksini 
tapmışdır.

Müzakirələr zamanı çıxış edən 
YAP İdarə Heyətinin üzvləri Mübariz 
Qurbanlı, Musa Quliyev və Hikmət 
Babaoğlu   partiyanın yeni proqra-
mının əhəmiyyətini vurğulayaraq 

nəzərdə tutulan gələcək hədəflərində 
partiyamızın Sədri, Prezident İlham 
Əliyevin rəhbərliyi ilə uğurla həyata 
keçiriləcəyinə əminliklərini ifadə 
ediblər.

Müzakirələrdən sonra Yeni 
Azərbaycan Partiyasının Proqramı 
yekdilliklə təsdiq edilib.

Daha sonra iclasda “Yeni 
Azərbaycan Partiyasında üzvlük 
haqlarının məbləği və ödənilməsi 
qaydasının təsdiq edilməsi” məsələsi 
müzakirə olunub. Bu barədə məlumat 
verən YAP Sədrinin müavini–Mərkəzi 
Aparatın rəhbəri Tahir Budaqov bildi-
rib ki, sənəd Yeni Azərbaycan Partiya-
sının Nizamnaməsinin 5.5-ci bəndinin 
icrasını təmin etmək məqsədilə 
hazırlanıb.

Müzakirələrdə YAP İdarə 
Heyətinin üzvləri Cavid Osmanov, 
Bayram Aslanov və Elmar Qasımov 
çıxış etdikdən sonra sənəd yekdilliklə 
təsdiq edilib.

“Xalq qəzeti”

Dekabrın 29-da Yeni Azərbaycan Partiyası İdarə 
Heyətinin videokonfrans formatında növbəti iclası keçirilib. 
YAP-ın mətbuat xidmətindən bildiriblər ki, İdarə Heyətinin 
iclasının müzakirəsinə “Yeni Azərbaycan Partiyasının 
Proqramının təsdiq edilməsi” və “Yeni Azərbaycan 
Partiyasında üzvlük haqlarının məbləği və ödənilməsi 
qaydasının təsdiq edilməsi” məsələləri çıxarılıb.

